
	ÁFORM UM LAGASETNINGU
– sbr. samþykkt ríkisstjórnarinnar frá 24. febrúar 2023, 1.–4. gr.

	Málsheiti og nr.
	Frumvarp til laga um breytingu á lögum um Schengen-upplýsingakerfið nr. 51/2021(skráning að beiðni Löggæslusamvinnustofnunar Evrópu) [DMR25050213]
	Ráðuneyti /verkefnisstjóri
	 Dómsmálaráðuneytið / skrifstofa almanna- og réttaröryggis
	Innleiðing EES-gerðar?
	☐ Já
☒ Nei

	Dags.
	24. júní 2025


	A. Úrlausnarefni

	Forsaga máls og tilefni.
Árið 2022 voru sett ný lög um Schengen-upplýsingakerfið á Íslandi í því skyni að innleiða þrjár gerðir Evrópusambandsins: reglugerð (ESB) 2018/1860, (ESB) 2018/1861 og (ESB) 2018/1862 um Schengen-upplýsingakerfið. Gerðirnar komu í stað þriggja annarra gerða sem áður mynduðu lagagrunn Schengen-upplýsingakerfisins og voru mun ítarlegri um einstaka þætti upplýsingakerfisins, notkun þess og vinnslu ásamt því að þær mæltu fyrir um heimild til að skrá frekari upplýsingar í upplýsingakerfið.  Starfræksla Schengen-upplýsingakerfisins hefur löngum þótt einn af mikilvægustu þáttum Schengen-samstarfsins. Með Schengen-upplýsingakerfinu er átt við rafrænt gagnasafn upplýsinga frá þátttökuríkjunum til notkunar á öllu Schengen-svæðinu. Skráningar í upplýsingakerfinu innihalda upplýsingar um einstaklinga eða hluti ásamt leiðbeiningum til yfirvalda um hvað skuli gera þegar þeir einstaklingar eða hlutir finnast. Með Schengen-upplýsingakerfinu miðla notendur upplýsingum á skilvirkan og öruggan hátt milli ríkjanna og eru skráningar gerðar aðgengilegar, beint og í rauntíma, öllum endanlegum notendum lögbærra landsyfirvalda aðildarríkja sem hafa heimild til að leita í kerfinu. Markmið þess er að tryggja öryggi á Schengen-svæðinu, þar á meðal almannaöryggi og allsherjarreglu, en kerfið treystir eftirlit á innri og ytri landamærum Schengen-svæðisins og greiðir fyrir samvinnu lögregluyfirvalda ríkjanna til að koma í veg fyrir og uppræta brotastarfsemi. Löggæslusamvinnustofnun Evrópusambandsins (Europol)), Refsivörslusamvinnustofnun Evrópusambandsins (Eurojust)) og Landamæra- og strandgæslustofnun Evrópu (Frontex) hafa einnig aðgang að kerfinu og er heimil leit í gögnum kerfisins. 
Með reglugerð (ESB) 2022/1190 um breytingu á reglugerð (ESB) 2018/1862 að því er varðar innfærslu upplýsingaskráninga í Schengen-upplýsingakerfið um ríkisborgara þriðju landa í þágu Sambandsins, var lögð til heimild til skráningar ríkisborgara þriðju ríkja sem tengjast hryðjuverkum eða öðrum alvarlegum afbrotum í Schengen-upplýsingakerfið á grundvelli tillögu frá Löggæslusamvinnustofnuninni. Meginverkefni Löggæslusamvinnustofnunarinnar er miðlun og greining upplýsinga ásamt því að vera samstarfsvettvangur aðildarríkja um aðgerðir á sviði skipulagðrar glæpastarfsemi og hryðjuverka. Í ljósi þess að alvarleg afbrot og hryðjuverk eru framin þvert á landamæri skipta upplýsingar, sem þriðju ríki og alþjóðastofnanir afla um þá sem fremja eða eru grunaðir um alvarleg afbrot og hryðjuverk, sífellt meira máli fyrir innra öryggi Evrópusambandsins og alls Schengen-svæðisins. Sumum þessara upplýsinga, einkum þegar viðkomandi einstaklingur er ríkisborgari þriðja ríkis, er aðeins deilt með Löggæslusamvinnustofnuninni sem vinnur upplýsingarnar og deilir greingarniðurstöðum sínum með aðildarríkjunum. Það hefur almennt verið viðurkennt að nauðsynlegt er, út frá aðgerðarsjónarmiði, að gera sannreyndar upplýsingar frá þriðju ríkjum aðgengilegar þeim sem starfa í framlínu, einkum landamæravörðum og lögreglumönnum. Hins vegar hafa endanlegir notendur upplýsingakerfisins, eins og fyrrnefndir landamæraverðir og lögreglumenn, þó ekki alltaf aðgang að þessum verðmætu upplýsingum, m.a. vegna þess að landslög heimila ekki ávallt skráningu í Schengen-upplýsingakerfið á grundvelli slíkra upplýsinga. Til þess að bregðast við því og þar sem afar brýnt er að fylgjast með ferðum þessara einstaklinga er nauðsynlegt að tryggja að aðildarríkin geti, að tillögu Löggæslusamvinnustofnunarinnar, skráð ríkisborgara þriðju ríkja sem temgjast hryðjuverkum eða öðrum alvarlegum afbrotum, í Schengen-upplýsingakerfið.
Innleiðing gerðarinnar er liður í alþjóðlegum skuldbindingum Íslands sem þátttakanda í Schengen-samstarfinu og er mikilvæg í baráttunni gegn brotastarfsemi. 

Hvert er úrlausnarefnið?
Að innleiða reglugerð (ESB) 2022/1190 um breytingu á reglugerð (ESB) 2018/1862 að því er varðar innfærslu upplýsingaskráninga í Schengen-upplýsingakerfið um ríkisborgara þriðju landa í þágu Sambandsins. Reglugerðin heimilar skráningu ríkisborgara þriðju ríkja sem hafa tengsl við hryðjuverk eða önnur alvarleg afbrot og mælir fyrir um aðgerðir sem heimilt er að grípa til á grundvelli slíkrar skráningar. 

Að hvaða marki duga gildandi lög og reglur ekki til?
Sjá fyrri athugasemdir. 

	B. Markmið 

	Stefna hins opinbera á viðkomandi málefnasviði/málaflokki.
Stefna hins opinbera birtist í gildandi lögum um Schengen-upplýsingakerfið og í stefnu Íslands um málefni landamæra. Þá hefur Ísland undirgengist alþjóðlegar skuldbindingar með þátttöku í Schengen-samstarfinu.
Markmið sem að er stefnt með lagasetningu í ljósi úrlausnarefnis og stefnu stjórnvalda.
Markmið með lagasetningunni er að uppfylla þjóðréttarlegar skuldbindingar Íslands skv. Schengen-samningnum. 

	C. Leiðir

	Ekkert aðhafst - hvaða afleiðingar hefði það?
Ef ekkert verður aðhafst bregst Ísland skuldbindingum sínum samkvæmt Schengen-samningnum sem gæti þýtt upphaf úrsagnarferils Íslands úr samstarfinu.
Önnur úrræði en lagasetning sem metin hafa verið.
Önnur úrræði en lagasetning hafa ekki verið metin sérstaklega enda lagasetning nauðsynleg með vísan til þess að þegar eru í gildi lög um Schengen-upplýsingakerfið og mæla þarf fyrir um þessa heimild til skráningar í þeim lögum. 
Mögulegar leiðir við lagasetningu.
Sjá fyrri athugasemdir.

	D. Hvaða leið er áformuð og hvers vegna?

	Stutt lýsing á þeirri leið sem áformuð er og rökstuðningur fyrir henni.
Stefnt er að því að mæla fyrir um tvö ný ákvæði í lögum um Schengen-upplýsingakerfið nr. 51/2021 sem fjalla um heimild til skráningar ríkisborgarar þriðju ríkja sem hafa tengsl við hryðjuverk eða önnur alvarleg afbrot og aðgerða sem má grípa til á grundvelli slíkrar skráningar. Einnig er stefnt að því að gera nokkrar breytingar á öðrum viðeigandi ákvæðum laganna til að innleiða að fullu þá gerð sem verið er að innleiða með frumvarpinu og mæla þannig m.a. fyrir um endurskoðun og eyðingu þessara skráninga.  
Helstu fyrirhuguðu breytingar á gildandi lögum og reglum, hvort heldur bætt er við eða fellt brott.
Sjá fyrri athugasemdir. 

	E. Samræmi við stjórnarskrá og þjóðarétt – aðrar grundvallarspurningar

	Koma áformin inn á svið stjórnarskrár og þjóðréttarskuldbindinga? 
Frumvarpið er lagt fram til að uppfylla þjóðréttarlegar skuldbindingar sem Ísland hefur undirgengist með þátttöku í Schengen-samstarfinu.
Varða áformin ákvæði EES-samningsins um ríkisaðstoð, tæknilegar reglur um vöru og fjarþjónustu eða frelsi til að veita þjónustu? 
Á ekki við.
Er önnur grundvallarlöggjöf sem taka þarf tillit til? 
Innleiða þarf fyrrnefnda reglugerð ESB með hliðsjón af persónuverndarlöggjöf. 

	F. Samráð

	Hverjir eru helstu hagsmunaaðilar? 
Helstu hagsmunaaðilar eru almenningur og þá helst þeir sem sæta skráningu í kerfið, lögreglan, Útlendingastofnun, Persónuvernd og tollurinn. 
Er skörun við stjórnarmálefni annarra ráðuneyta? 
Schengen-samstarfið almennt heyrir að stærstu leyti efnislega undir dómsmálaráðuneytið. Utanríkisráðuneytið ber ábyrgð á formskilyrðum samstarfsins. 
Samráð sem þegar hefur farið fram.
Á ekki við.
Fyrirhugað samráð.
Fyrirhugað er að hafa samráð við embætti ríkislögreglustjóra, þá sérstaklega SIRENE-skrifstofuna, embætti lögreglustjórans á Suðurnesjum og embætti lögreglustjórans á höfuðborgarsvæðinu, tollinn, Persónuvernd o.fl.  

	G. Mat á áhrifum þeirrar leiðar sem áformuð er 

	Niðurstaða frummats á áhrifum, sbr. fylgiskjal.
Kostnaður við þær breytingar sem lagðar eru til í frumvarpinu er talinn óverulegur og rúmast innan ramma fjárlaga. Verði frumvarpið að lögum hefur það hvorki fjárhagsáhrif á ríkissjóð né sveitarfélögin. Ekki er talið að frumvarpið hafi ólík áhrif á jafnrétti eða stöðu kynjanna.

	H. Næstu skref, innleiðing

	Hefur verið gerð verkefnisáætlun fyrir frumvarpssmíðina? 
Verkefnisáætlun hefur ekki verið gerð fyrir frumvarpssmíðina. Drög að frumvarpi eru á lokastigi. 
Hvernig verður staðið að innleiðingu löggjafar? Hvað má gera ráð fyrir að þeir sem verða fyrir áhrifum, opinberar stofnanir/hagsmunaaðilar/almenningur, þurfi langan tíma til undirbúnings/aðlögunar?
Þær breytingar sem mælt er fyrir um í frumvarpinu koma ekki til framkvæmda fyrr en fyrrnefnd reglugerð (ESB) 2022/1190 kemur til framkvæmda. Áður en af því verður þurfa ákveðnar prófanir á Schengen-upplýsingakerfinu að hafa farið fram sem Evrópustofnunin um rekstur stórra upplýsingatæknikerfa á svæði frelsis, öryggis og réttlætis hefur umsjón með í samstarfi við aðildarríkin. Framkvæmdastjórn ESB þarf einnig að hafa tilkynnt um það þegar prófunum hefur verið lokið með fullnægjandi hætti. Stefnt er að því að gerðin komi til framkvæmda á fyrsta ársfjórðungi 2026 en framkvæmdastjórn ESB mun tilkynna um það nákvæmlega hvaða dag upplýsingaskráningar verða teknar í notkun. Innleiðing frumvarpsins felst annars vegar í tæknilegum uppfærslum á Schengen-upplýsingakerfinu, sem er í höndum tölvudeildar ríkislögreglustjóra, og hins vegar í framkvæmd við notkun kerfisins sem er að stærstu leyti í höndum ríkislögreglustjóra en einnig hjá öðrum notendum kerfisins; lögreglunni, Útlendingastofnun, Samgöngustofu og tollinum. Loks ber að nefna hlutverk Persónuverndar sem eftirlitsaðili með vinnslu persónuupplýsinga í kerfinu. Stefnt er á það að frumvarpið fari eftir innra samráð í samráðsgátt og þannig munu allir hlutaðeigandi aðilar verða upplýstir um fyrirhugaðar breytingar til undirbúnings. Tölvudeild ríkislögreglustjóra verður tilbúin þegar frumvarpið tekur gildi enda þarf að gera prófanir á Schengen-upplýsingakerfinu áður en það getur gerst. 
Hvaða forsendur þurfa að vera fyrir hendi til að lagasetning beri árangur? 
Sjá fyrri athugasemd.
Mælikvarðar á árangur og útkomu.
Sjá fyrri athugasemd en við hana má bæta að öll skráning og notkun upplýsingakerfisins er ákveðinn mælikvarði á árangur og útkomu. Næsta Schengen-úttekt á Íslandi verður einnig ákveðinn mælikvarði á árangur og útkomu þessara nýju breytinga sem mælt er fyrir um í frumvarpinu. 
Hefur verið hugað að því að afla gagna til að meta árangur þegar þar að kemur? 
Nei.

	I. Annað

	 

	J. Fylgiskjöl

	Mat á áhrifum lagasetningar – Frummat, sbr. eyðublað.
Önnur fylgiskjöl eftir atvikum.

